
REPUBLIKA E SHQIPERISE

MINISTRIA E FINANCAVE



MINISTRIA E FINANCAVE
DHE EKONOMISË
DREJTORIA E APELIMIT TATIMOR
Nr. ___________ Prot






Tiranë, më___/ ___/2017
V E N D I M

Ankimuesi______________
NIPT:__________________
Objekti: Ankim ndaj Njoftimit për aktivizimin e përgjegjësisë tatimore të Tatim Fitimit.
Në zbatim të Ligjit Nr.9920 datë 19.05.2008, “Për Proçedurat Tatimore në Republikën e Shqiperisë”, (ndryshuar),Kreu XIII Ankimimi Administrativ Tatimor, nenet 106, 107, 108, 109 dhe Udhëzimit të Ministrit të Financave Nr 24, datë 02.09.2008, (ndryshuar),në zbatim të tij, është depozituar kërkesa për apelim, protokolluar në Drejtorinë e Apelimit Tatimor, pranë Ministrisë së Financave, me Objekt: Ankim ndaj Njoftimit për aktivizimin e përgjegjësisë tatimore të Tatim Fitimit.

Referuar objektit dhe përmbajtjes së ankimit fillimisht bëjmë me dije se Drejtoria e Apelimit Tatimor është organi që shqyrton vlefshmërinë dhe ligjshmërinë e akteve administrative të administratës tatimore, por objekti i veprimtarisë së kësaj drejtorie është i kufizuar sipas nenit 106 të Ligjit nr. 9920, datë 19.05.2008 “Për Procedurat Tatimore në RSH”, i ndryshuar dhe Udhëzimit nr. 24, datë 02.09.2008, nxjerrë në zbatim të tij. 

Pika 1 e këtij neni përcakton në mënyrë konkrete aktet që mund të bëhen objekt ankimi pranë kësaj drejtorie, ku citojmë “Tatimpaguesi mund të ankimojë kundër çdo njoftim vlerësimi, çdo vendimi që ndikon në detyrimin e tij tatimor, çdo kërkese për rimbursim ose lehtësim tatimor, ose çdo akti ekzekutiv të posaçëm tatimor, në lidhje me tatimpaguesin”.

Në pikën 106.2.4 të Udhëzimit në zbatim të ligjit Nr.9920 datë 19.05.2008, “Për Proçedurat Tatimore në Republikën e Shqiperisë”, (ndryshuar), është përcaktuar dokumentacioni që duhet t’i bashkëlidhet ankimit administrativ. 

Duke qenë se kjo kërkesë nuk ishte e plotë, Drejtoria e Apelimit Tatimor ka kërkuar plotësimin e ankimit me: Aktin administrativ, Njoftim për ndryshim përgjegjësie tatimore, i cili të plotësojë elementët ligjorë të një akti administrativ. Nga DRT është kërkuar të vihet në dispozicion dokumentacioni mbi bazën e të cilit është gjykuar dhe është vendosur kalimi i tatimpaguesit si subjekt i Tatim Fitimit.Me shkresën e protokolluar në Drejtorinë e Apelimit Tatimor, ankimuesi ka plotësuar ankimin me dokumentacionin e kërkuar. 

Drejtoria e Apelimit Tatimor, nga shqyrtimi paraprak i ankimit dokumentacionit paraqitur bashkëlidhur dhe atij plotësues, konstatohet se janë plotësuar kushtet e përcaktuara në nenet 106 dhe 107 të Ligjit nr. 9920, datë 19.05.2008 “Për Procedurat Tatimorenë RSH” për marrjen në shqyrtim, pasi:

· Akti administrativ i ankimuar është objekt ankimi.
· Kërkesa për apelim është paraqitur brenda afatit ligjor.
· Akti nuk përmban detyrime tatimore për t’u paguar për marrjen në shqyrtim të ankimit.


***
Tatimpaguesi kundërshton ndryshimin e përgjegjësisë tatimore dhe detyrimet që rrjedhin prej saj duke parashtruar në mënyrë të përmbledhur se qarkullimi për vitin 2016 nuk i kalon kufijtë e 8,000,000 lekë, qarkullimi për vitin 2016 deklaruar në Librat e Shitjeve dhe deklaratave të TVSH-së të dorëzuar elektronikisht janë në vlerën 7,569,246 lekë. 

***

Drejtoria e Apelimit Tatimor, pas shqyrtimit të pretendimeve të tatimpaguesit dhe pasi hulumtoi në dispozitat e legjislacionit tatimor vlerëson se:

Shkresa e DRT përcakton se ndryshimi i përgjegjësisë tatimore është bazuar në shkresën Nr. 922 prot, datë 09.01.2017, të ardhur nga Drejtoria e Kontrollit Tatimor dhe bazuar në Ligjin nr. 8438, datë 28.12.1998 “Për Tatimin mbi të Ardhurat”, neni 8 dhe 16. Sipas kësaj shkrese, nga periudha tatimore Janar 2017 subjekti është i regjistruar për përgjegjësinë tatimore tatim fitimi. 
Ligji nr. 8438, datë 28.12.1998 “Për Tatimin mbi të Ardhurat”, në nenin 16, pika 1 përcakton se:

“1. Tatimit mbi fitimin i nënshtrohen këta persona:

a) Personat juridikë dhe ortakëritë e parashikuara në shkronjat “c” dhe “d” të nenit 2 këtij ligji dhe që janë regjistruar për TVSH-në.

b) Personat juridikë, ortakëritë të parashikuara në nënparagrafet “iii” dhe “iv” të shkronjës “b” të pikës 1 të nenit 2 dhe që janë të rregjistruar për TVSH-në e tjera të personave të themeluara ose të organizuara në bazë të një ligji të huaj dhe që ushtrojnë veprimtari në territorin e Republikës së Shqipërisë;

c) Çdo person tjetër, pavarësisht nga statusi ose forma ligjore e regjistrimit apo e njohjes së tij, kur ky është subjekt i tatimit mbi vlerën e shtuar, me përjashtim të rastit kur ky person është subjekt i tatimit të thjeshtuar mbi fitimin mbi biznesin e vogël”

Referuar kësaj dispozite, personat që janë subjekte të tatimit të thjeshtuar mbi fitimin nuk janë subjekte të tatimit mbi fitimin. Subjektet që janë persona të tatimit të thjeshtuar mbi fitimin përcaktohen në Ligjin nr. 9632, datë 30.10.2006 “Për Sistemin e Taksave Vendore”. Në kreun III, neni 10, ky ligj përcakton se:

“Çdo subjekt, i cili kryen një biznes, me anë të të cilit realizohet gjatë vitit fiskal qarkullim më i vogël ose i barabartë me 8,000,000 (tetë milionë) lekë, i nënshtrohet detyrimit të pagesës së tatimit të thjeshtuar mbi fitimin për biznesin e vogël”

Sipas kësaj dispozite, çdo subjekt i cili gjatë vitit fiskal realizon të ardhura mbi 8,000,000 lekë, nuk është më subjekt i tatimit të thjeshtuar mbi fitimin, por i tatimit mbi fitimin. Por, si periudhë gjatë së cilës llogaritet qarkullimi për efekt të përcaktimit të kategorisë tatimore është viti fiskal, i cili fillon në 01 janar dhe përfundon në 31 dhjetor të çdo viti kalendarik, referuar nenit 5 të Ligjit nr. 8438, datë 28.12.1998 “Për Tatimin mbi të Ardhurat”.

Nga dokumentacioni i vënë në dispozicion nga tatimpaguesi si dhe verifikimi i të dhënave të deklaruara në sistemin tatimor, konstatohet se për vitin 2016, të ardhurat e realizuara nga tatimpaguesi janë në vlerën 7,569,246 lekë.

Konstatohet se ndryshimi i përgjegjësisë tatimore është bërë bazuar vetëm në informacionin e Drejtorisë së Kontrollit Tatimor lidhur me xhiron e deklaruar nga tatimpaguesi. Sipas shkresës Nr.922 prot, datë 09.01.2017 të Drejtorisë së Kontrollit Tatimor, xhiroja e deklaruar nga tatimpaguesi për periudhën Janar-Nëntor është në shumën 7,569,248 lekë (më e vogël se kufiri për regjistrimin si subjekt i Tatim Fitimit). Nga Drejtoria Rajonale Tatimore nuk rezulton që të jetë kontrolluar dokumentacioni tatimor lidhur me deklarimet e tatimpaguesit, mbi bazën e të cilit të jetë gjykuar se për vitin 2016 qarkullimi tejkalon kufirin 8,000,000 lekë.
DAT e gjen me vend të theksojë se, kategorimi i subjekteve sipas qarkullimit bazohet përherë në qarkullimin e realizuar gjatë vitit fiskal, i cili përputhet me vitin kalendarik. Vetëm nëse gjatë periudhës konstatohet se qarkullimi i realizuar nga tatimpaguesi ka kaluar kufirin prej 8,000,000 lekë, atëherë personi detyrohet të regjistrohet si subjekt i tatimit mbi fitimin. Qarkullimi i afërt me kufirin e ndryshimit të përgjegjësisë tatimore nuk është kusht për t’a regjistruar tatimpaguesin si subjekt i tatimit mbi fitimin. Ligjvënësi ka përcaktuar si kufi vlerën 8,000,000 lekë dhe vetëm ata subjekte që e kalojnë këtë vlerë (jo ata që kanë vlerë të afërt) regjistrohen për tatimin mbi fitimin.

Në vijim të arsyetimit, DAT thekson se Udhëzimi nr. 32, datë 31.12.2013 “Për Tatimin e Thjeshtuar mbi Fitimin e Biznesit të Vogël”, në pikën 1 përcakton se:

“Çdo biznes, i cili realizon gjatë vitit një qarkullim më të vogël ose të barabartë me 8,000,000 (tetë milionë) lekë, i nënshtrohet detyrimit të pagesës së tatimit të thjeshtuar mbi fitimin për biznesin e vogël. Për efekt të zbatimit të ligjit “Për sistemin e taksave vendore”, me biznes do të kuptojmë çdo person fizik ose juridik, i cili ushtron veprimtari ekonomike për qëllime fitimi.

Periudha bazë që duhet të merret parasysh për llogaritjen e qarkullimit është viti kalendarik, që do të thotë periudha nga 1 janari deri në 31 dhjetor. Në çdo rast, në qoftë se gjatë vitit kalendarik, qarkullimi tejkalon ose parashikohet të tejkalojë kufirin prej 8 milionë lekë, personi fizik ose juridik detyrohet të regjistrohet si tatimpagues i tatimit mbi fitimin”.

Në përfundim të shqyrtimit të ankimit ndaj regjistrimit si subjekt i tatimit mbi fitimin, DAT pranon ankimin e tatimpaguesit dhe e konsideron të gabuar ndryshimin e përgjegjësisë tatimore nga DRT, e cila duhet të çregjistrojë tatimpaguesin si subjekt i tatimit mbi fitimin dhe t’a rikthejë si subjekt i tatimit të thjeshtuar mbi fitimin.

Sa më sipër, Drejtoria e Apelimit Tatimor, në zbatim të nenit 108, pika 3 gërma (b), të Ligjit Nr.9920 datë 19.05.2008, “Për Procedurat Tatimore në R.SH” dhe pikës 108.3.3 gërma (c), të Udhëzimit të Ministrisë së Financave nr.24 datë 02.09.2008, i nxjerrë në zbatim të këtij ligji,

V E N D O S I

· Pranimin e ankimit të tatimpaguesit ndaj ndryshimit të përgjegjësisë tatimore sipas shkresës, nxjerrë nga DRT Tiranë, për çregjistrimin e subjektit nga tatimi mbi fitimin dhe rikthimin si subjekt i tatimit të thjeshtuar mbi fitimin.

Në zbatim të pikës 3 të nenit 109 të Ligjit nr. 9920 datë 19.05.2008, “Për Procedurat Tatimore në R.Sh”, vendimi i Drejtorisë së Apelimit Tatimor, është i detyrueshëm për zbatim nga organi i administratës tatimore që ka bërë vlerësimin tatimor dhe nuk apelohet prej tij.  

